
				এই পৃষ্ঠাটোৰ বৈধকৰণ হৈছে

শোভে গণ্ড মকৰ কুণ্ডলে॥

সুন্দৰ নাসিকা অল্প হাস।

চাৰু শ্যাম তনু পীতবাস॥

যেন কুন্দ পুষ্প দন্তপান্তি।

কেয়ূৰ কঙ্কণে কৰে কান্তি॥

দুইৰো চতুৰ্ভূজ আতি জ্বলে।

বনমালা শোভে বক্ষঃস্থলে॥


সেৱে তাক ভ্ৰমৰে গুঞ্জৰি। 


       কবিৰ সুন্দৰ কল্পনাৰ চূড়ান্ত গতি ঈশ্বৰৰ স্বৰূপৰ সমীপবৰ্ত্তী। সেইদেখি বেদবাসী ঋষিসকলক কবি বোলে। দৰ্শনৰ দৃষ্টি য’লৈ যাব নোৱাৰে, কবিৰ দৃষ্টি তলৈ যায়। কবিৰ দৃষ্টি অন্তৰাত্মাৰ দৃষ্টি। উপনিষদত সেইদেখি ঈশ্বৰকো কবি বুলিছে - “কবিৰ্ম্মনীষী পৰিভূঃ স্বয়ভুঃ।”

       মহাপুৰুষ মাধৱদেৱে ঘোষাত জ্ঞানী আৰু ভক্তৰ তাৰতম্য দেখুৱাই লেখিছে ̶



জ্ঞাননিষ্ঠজনে বিদ্যা        অবিদ্যা-জনিত দুয়ো

সুখে বিৰকতি ভৈল যেৱে।

বাসুদেৱময মাত্ৰ        দেখয় জগত ইটো

বিধিৰ কিঙ্কৰ গুচে তেবে।

পুৰুষোত্তম-প্ৰেম        ভকতি-সুখক মাত্ৰ

নিশ্চয় কৰিল যিটো জন।

শৰণ-কালৰপৰা        বিধিৰ কিঙ্কৰ গুচি


কৰে সদা শ্ৰৱণ কীৰ্ত্তন॥ 


       জ্ঞান যদিও উৎকৃষ্ট কিন্তু সি পৰমেশ্বৰক লাভ কৰিবৰ নিমিত্তে ভক্তিতকৈ উৎকৃষ্ট নহয় আৰু হ’ব নোৱাৰে। ভক্তি সহায় কৰিবলৈ, যদিও ভক্তি অকলৈ শকত, জ্ঞান যিমানফেৰা আৱশ্যক সিমানফেৰাই জোৰে; বেছিকৈ জ্ঞানৰ ফালে ঢাল হৈ পৰিল, ভক্তিলৈ আওকাণ হবৰ ভয় অথচ ভক্তিহে ঈশ্বৰ লাভৰ মূল পদাৰ্থ। জ্ঞান মানে ক্ষমতা , কোনো এটা পদাৰ্থক জনা বা সেই পদাৰ্থ আৰু সেইজনৰ বিষয় তোমাৰ ক্ষমতাৰ কিছুদূৰ আয়ত্ত হোৱা। ইংৰাজীত কয়, Knowledge is power এই জনা বা জ্ঞানে তোমাক ক্ষমতা প্ৰদান কৰে আৰু সেই Knowledge অৰ্থাৎ ভাব অলপ নহয় অলপ অহাটো খুব সম্ভৱ। পৰমেশ্বৰ অসীম জ্ঞানসিন্ধু, তুমি আয়ত্ত কৰা ক্ষুদ্ৰাতিক্ষুদ্ৰ জ্ঞানবিন্দুৱে তেওঁক জনাত বা তেওঁৰ বিষয়ে আয়ত্ত কৰাত বিপদ সৰহ। ভক্তি কিন্তু entire resignation; তাত অহম্মমৰ ভাবৰ গোন্ধ পৰ্যন্ত নাই; সেইদেখি ভক্তি নিৰাপদ আৰু ঈশ্বৰ লাভৰ মুখ্য বস্তু। এই নিমিত্তে ভক্তই
গায় –



দেৱ দুৰ্ল্লভ        ঈশ্বৰ কৃষ্ণক

	        এই পৃষ্ঠাটো আন ভাষাত উপলব্ধ নহয়।

